
এতেক কহিয়া দূত, নীরব হইল।

প্রফুল্ল অন্তরে শুম্ভ, কহে পুনরপি,

দূতেরে;—"সুগ্রীব! তবে বিলম্বে কি কাজ;

আর একবার তুমি যাও হিমালয়ে;

কহগে সে প্রেমদারে;—ত্রিলোকের পতি

শুম্ভ প্রণয় আকাঙ্ক্ষী তব; দেবগণ

শিরমালে, শোভে যার চরণ যুগল,

সে জন তোমায় থোবে মাথায় তুলিয়া;

যে জন রাজত্ব করে সংসার উপরে,

মন রাজ্য আসি তার কর অধিকার।

হেন মতে ভাল করে, বুঝাইয়া তারে,

সঙ্গে লইয়া আসিবা, যাহাতে সে আসে;—

অশ্ব, রথ, গজ কিম্বা শিবিকারোহণে।

শীঘ্র গতি এস যেন বিলম্ব না হয়।”

"কেন বা বিলম্ব হবে, (উত্তরিল দূত),

এখনি লইয়া আসি, কৌস্তুভ রতন,

দোলাইয়া তব হৃদে পুরাইব সাধ।”

এত বলি রাজপদে নমিয়া সুগ্রীব,

বিদায় লভিল; শুম্ভ মানস তরণী,

উড়াইলা পালি যেন সুখের বন্দরে।

হেথা মনোরম বেশে, ভবেশ ভাবিনী,

অধিত্যকা দেশে ভ্রমে, প্রমোদকাননে

